
బద్దుఁడఁ గాక యుంటిఁగద ప్రౌఢతకెల్లను వెల్తిగాఁగ నో

యుద్ధవ పిన్ననాటితగు లొక్కటి గల్గె జగద్విరుద్ధమై.

	క.	
పడుచుదనంబున గొల్లల, పడుచులతో నాడునాఁడు పైనిన్ బ్రక్కన్

బడుచు న్నందునిచెల్లెలిఁ, బడుచున్ గైకొంటి మోహపడుచున్ వేడ్కన్.

	గీ.	
పిన్ననాటనుఁడి ప్రేమ నెందఱతోడ, గూడలేదు? కూడి వీడలేదు?

దాని మఱతుననిన ధైర్యంబు రా దది, రాధ గాను ధృతివిరోధి గాని.

	ఉ.	
తల్లికిఁ దండ్రి కన్నలకుఁ దమ్ములకున్ దెలుపంగ రాని నా

యుల్లముగుట్టు గోప్య మిపు డుద్ధవ నీకు వచింతు రాధ కే

నల్లుడ నంచు రాధ మఱి యత్త యటంచుఁ బ్రసిద్ధి యుండగాఁ

జల్లుగ మాకు నిద్దరకుఁ జేరిక యేగతిఁ గల్గుఁ జెప్పుమా.

	చ.	
గమకముతోడ నొక్కపని గ్రక్కునఁ జేసినచో రహస్యమై

యమరదు మున్నె కొంత గొఱయైనది శౌరి స్వతంత్రవాది; వే

దమును మతంబు శాస్త్రమును దైవము లేదని లోక మెంచు; లో

కమున వివేకి లేఁడొకడు కాముకధర్మము లూహ సేయఁగన్.

	ఉ.	
ఆరును దూఱునుం బడియు నాచెలి యేమిటికంటివేని నే

వీరును వారునుం బలెను వెఱ్ఱిదయన్ వలపింపలేదు శృం

గారరసప్రభావములు కన్నియ నా కుపదేశ మీయఁగా

నేరిచినాఁడ దాని విడనేర్తునె నేర్చిన వైన మోర్చునే.

	గీ.	
చక్కదనమెల్ల రాసిగాఁ జక్కఁద్రోసి, కమ్మకస్తూరి మేదించి కరగఁబోసి

చేసినాఁడేమొ పరమేష్ఠి చేతివాసి, డాసి మెచ్చఁడె చెలిన సన్యాసియైన.

	గీ.	
భూమి రామలమోములపోల్కి యనుచుఁ, దామరల నెంతు రే నట్టితామరలనె

చెలియపాదంబులకు సాటి సేయఁగూడ, దందు రాజకరస్పర్శ మందలేమి.

	గీ.	
కమలగర్భంబులఁ దృణంబు గాఁగఁ జూచి, పొలుచుకాహళ లూదుకపోవు ననినఁ

బొలఁతిజంఘలతో సరిపోల్ప నగునె, జనులమఱుఁగున దాఁగెడిదొవల నెందు.

	గీ.	
ఆకృతికి రంభ యనికదా లోకరూఢి, యెట్టిరంభలనైన నయ్యిందువదన

తొడలనగఁజాలు ననినచోఁ గడమ కేమి, యతివ నెంచంగఁ దరమె బ్రహ్మాదులకును.

	క.	
ఉన్నవె సాటువ లెన్నఁగఁ, గన్నియపిఱుఁ దంద మింకఁ గౌ నందంబున్

మన్నును మిన్నును గలిగిన, యన్నాళ్లకు మఱవవచ్చునా చెలికాఁడా.

	క.	
ధరఁ గవులు పక్షపాతము, గ రచింతు రదేమొ గాని గతులకు సరులా

కరులును; గిరులును సరులా, గురుకుచముల; కెఱుఁగలేరు గుణసామ్యంబుల్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 2 ఫిబ్రవరి 2022న 23:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

